Thema: Blwyddyn Ysgol Newydd
Mis Medi – ystyr ‘medi’
(Mae sleidiau Ppt wedi eu paratoi ond nid oes rhaid eu defnyddio)

Mae croeso i chi addasu’r gwasanaeth (e.e. drwy ddefnyddio’ch tafodiaith leol) ar gyfer eich ardal/plant.
Sleid 1: Mis Medi
· Mae’r Haf wedi mynd a rydyn ni’n nôl yn yr ysgol. (Hwre!)
· Mae’n Fis Medi. I lawer ohonon ni mae Mis Medi yn fis prysur. Falle bod eich gwersi piano neu gwersi nofio wedi stopio ers Mis Gorffennaf. Falle nad oedd dim hyfforddiant rygbi na phêl-droed yn ystod gwyliau’r Haf – ond yn sydyn iawn, ar ddechrau’r tymor, mae popeth yn ail ddechrau.
· Mae Mis Medi yn fis diddorol iawn. Tybed oes ‘na rywun yma o’r enw Medi? Neu sydd â Medi fel enw canol...Carys Medi neu Elen Medi falle? Mae Medi yn enw poblogaidd ar ferched sy’n cael eu geni yr amser yma o’r flwyddyn.
· Ond mae gan ‘Medi’ ystyr arall – nid dim ond enw mis o’r flwyddyn ydy o.
Sleid 2: Medi’r tir â chryman, yn y ffordd hen ffasiwn

· Ystyr Medi ydy torri ŷd (neu gnwd arall) ac wedyn ei gasglu a’i gadw’n ddiogel er mwyn cael digon o fwyd i gadw pobl yn fyw dros y fisoedd oer a chaled y Gaeaf pan nad oes fawr yn tyfu.
· Ers talwm roedd pobl yn medi â llaw, gan ddefnyddio cryman. Heddiw mae ffermwyr yn defnyddio peiriannau mawr.

Sleid 3: Peiriant mawr yn y cynhaeaf

· Mae yna sawl dywediad Cymraeg yn sôn am fedi.

Sleid 4: Hau hadau
· A heuir a fedir : beth bynnag dych chi’n hau, wel dyna dych chi’n gael ar y diwedd. Os dych chi’n hau tatws, dych chi’n medi tatws. Os dych chi’n hau ŷd, yna dych chi’n medi ŷd. Os dych chi’n hau moron, yna dych chi’n medi moron. A heuir a fedir
· Mae’r Beibl yn sôn am fedi mewn sawl adnod. Gwrandewch ar un ohonyn nhw:-

Sleid 5: Aderyn yn derbyn bwyd
Meddyliwch am adar er enghraifft: Dyn nhw ddim yn hau nac yn medi nac yn storio mewn ysguboriau — ac eto mae eich Tad nefol yn eu bwydo nhw. Dych chi'n llawer mwy gwerthfawr na nhw. (Mathew 6:26)

Dydy adar ddim yn plannu hadau yn y ddaear, ac wedyn yn aros iddyn nhw dyfu er mwyn iddyn nhw gael eu torri a’u casglu. Na, mae Duw yn paratoi popeth sydd ei angen arnyn nhw. Mae Duw yn hael iawn.
Sleid 6: yr adnod isod
Nid dim ond am adar mae Duw yn sôn, ond am bobl hefyd. Dyma adnod ddiddorol o lyfr y Diarhebion.

Bydd y rhai sy'n hau drygioni yn medi helyntion. (Diarhebion 22:8)
Os dych chi’n gwneud pethau drwg – hau drygioni – yna dim ond helynt a thrafferth fydd yn aros amdanoch chi.

Bydd y rhai sy'n hau drygioni yn medi helyntion.
Sleid 7: yr adnod isod

Neges y Beibl ydy, 
Mae pobl yn medi beth maen nhw'n ei hau. (Galatiaid 6:7)
Os dŷn ni’n ddiog yn yr ysgol, ac yn gwastraffu ein hamser, os dŷn ni’n gas ac yn annifyr i blant eraill – yna  beth fydd ein gwobr....?

Trafferth a helyntion. Byddwn yn medi beth dŷn ni’n hau.
· Ar ddechrau blwyddyn ysgol newydd beth am hau hadau caredigrwydd a hapusrwydd? Beth am hau hadau tegwch a chyfeillgarwch? Beth am hau hadau o waith caled ac ymdrech? Fe fyddwn yn sicr wedyn o fedi llwyddiant a bodlonrwydd.
Gweddïwn: 
Ein Tad, rwyt yn Dduw arbennig iawn. Rwyt ti’n paratoi yn hael ar ein cyfer drwy roi’r cynhaeaf flwyddyn ar ôl blwyddyn. Rwyt ti’n bwydo’r adar a’r anifeiliaid er nad ydyn nhw’n hau nac yn medi. Helpa ni i fod yn ddiolchgar ac i ddiolch i ti am dy haelioni a dy gariad. Helpa ni i gofio geiriau doeth y Beibl, ac i ddeall y byddwn ni’n medi beth dŷn ni’n hau. Amen.

